
ABSTRAK 

 
Kajian ini bertujuan mengenal pasti tahap penerimaan pelajar terhadap aplikasi Augmented Reality (AR) dan 

hubungannya terhadap sikap dalam pembelajaran kimia organik. Faktor kebergunaan dan kemudahgunaan telah 

dipilih untuk dikaji hubungannya dengan sikap pelajar menggunakan AR. Pendekatan kuantitatif dengan kaedah 

tinjauan menggunakan instrumen soal selidik atas talian dijalankan ke atas sampel kajian. Instrumen kajian adalah 

berdasarkan Model Penerimaan Teknologi (TAM). Kajian ini melibatkan 62 orang responden pelajar tingkatan 

enam aliran STEM. Pemilihan responden adalah berdasarkan kaedah persampelan rawak mudah. Data dianalisis 

dengan menggunakan kaedah statistik deskriptif dan inferens. Analisis deskriptif digunakan untuk mengenal pasti 

tahap penerimaan AR dalam kalangan pelajar manakala analisis inferens pula digunakan untuk mengukur korelasi 

hubungan faktor penerimaan AR dan sikap pembelajaran kimia organik dalam kalangan pelajar. Hasil analisis 

deskriptif menunjukkan tahap penerimaan pelajar adalah tinggi bagi faktor kebergunaan dan kemudahgunaan. 

Analisis korelasi antara kebergunaan dengan sikap pelajar memberikan nilai pekali korelasi r(60) = .65, p < .001 

yang menunjukkan hubungan kuat yang positif. Manakala antara kemudahgunaan dengan sikap pelajar pula 

memberikan nilai pekali korelasi r(60) = .83, p < .001 yang menunjukkan hubungan kuat yang positif. Implikasi 

kajian menunjukkan pelajar aliran STEM menerima secara positif aplikasi AR dalam pembelajaran kimia organik. 

Sehubungan itu, kajian ini mengesyorkan penggunaan AR sebagai salah satu strategi pembelajaran berbantukan 

teknologi dalam pembelajaran kimia organik, khususnya bagi pembelajaran kimia organik tingkatan Enam. 

 
Kata kunci: Realiti berperanta, penerimaan teknologi, STEM, kimia organik, sikap 

Abstract 

 
This study aims to identify the level of student acceptance of Augmented Reality (AR) applications and its 

relationship to attitudes in learning organic chemistry. Factors of usefulness and ease of use have been selected 

to study their relationship with students' attitudes towards using AR. A quantitative approach with a survey method 

using an online questionnaire instrument was conducted on the study sample. The research instrument is based 

on the Technology Acceptance Model (TAM). This study involved 62 respondents of sixth form students in the 

STEM stream. The selection of respondents is based on a simple random sampling method. Data were analyzed 

using descriptive and inferential statistical methods. Descriptive analysis was used to identify the level of AR 

acceptance among students while inferential analysis was used to measure the correlation between AR acceptance 

factors and organic chemistry learning attitudes among students. The results of the descriptive analysis show that 

the level of student acceptance is high for the factors of usefulness and ease of use. Correlation analysis between 

usefulness and student attitude gives a correlation coefficient value of r(60) = .65, p < .001 which shows a strong 

positive relationship. Meanwhile, between ease of use and students' attitudes, the correlation coefficient value 

r(60) = .83, p < .001 shows a strong positive relationship. The implications of the study show that STEM stream 

students positively accept the application of AR in learning organic chemistry. Accordingly, this study 

recommends the use of AR as one of the technology-assisted learning strategies in learning organic chemistry, 

especially for sixth form organic chemistry learning. 

 
Keywords: Augmented reality, technology acceptance, STEM, organic chemistry, attitude 

 

 

PENGENALAN 

 

Teknologi maklumat dan komunikasi atau dikenali juga sebagai ICT dilihat memberi kelebihan 

dalam pembelajaran pada masa kini. Pelbagai bahan bantu mengajar boleh dibangunkan 

dengan menggunakan teknologi ICT. Antara teknologi terbaru yang semakin mendapat tempat 

dalam dunia pendidikan adalah seperti Augmented Reality (AR) atau realiti Berperanta, yang 

telah digunakan untuk tujuan bahan bantu pembelajaran termasuklah dalam bidang kimia 

organik sejak beberapa tahun kebelakangan ini (Behmke et al., 2018; Cai, Wang, & Chiang, 

2014; Chen & Liao, 2015; Martinez, Garcia, & Escalona, 2017). 

 Istilah AR mempunyai beberapa definisi yang berbeza. Merino, Pino, Meyer dan 

Gallardo (2015) memberikan definisi AR sebagai suatu teknologi yang menggabungkan 

persekitaran sebenar dengan persekitaran digital atau maya, dan boleh dilihat dalam skrin pada 

masa nyata; iaitu, pengguna mempunyai keupayaan untuk memerhati, melalui peranti 

elektronik dengan kamera, elemen tertentu (imej 2D atau 3D, sama ada statik atau bergerak) 

yang mungkin dikaitkan dengan sumber digital lain seperti halaman web, animasi, rakaman 

audio, video dan sebagainya.  

 Integrasi AR dalam pembelajaran kimia organik adalah intervensi inovatif dalam 

bidang teknologi pendidikan (Cerrillo, 2020). Kimia organik memerlukan pelajar memproses 

maklumat kompleks berkaitan dengan visualisasi perubahan struktur dalam molekul sepanjang 

tindak balas kimia (Elford, Rowland, Myers, & Smith, 2023). Teknologi AR ini berupaya untuk 

menterjemahkan apa yang tidak dapat dilihat ke dalam bentuk realiti maya. Ini memberi 

kelebihan dalam membantu pembelajaran dan penguasaan pelajar terhadap topik kimia 

https://ejournal.upsi.edu.my/index.php/ESSS/index


 

 

 

 

Evaluation Studies in Social Sciences (ESSS) 
eISSN 0128-0473 Vol 5/2024 (56-68) 

https://ejournal.upsi.edu.my/index.php/ESSS/index 
DOI: https://doi.org/10.37134/esss.vol5.1.4.2024  

 

58 

 

organik. Topik dan konsep dalam kimia disusun secara berperingkat dari asas kepada 

kandungan yang lebih kompleks (Ealy, 2018; O'Connor, 2015). Justeru, pemahaman topik dan 

konsep asas adalah sangat penting bagi memastikan pelajar dapat menguasai topik atau konsep 

yang lebih kompleks dalam pembelajaran kimia (Shing & Brod, 2016). Hal ini adalah kerana 

pelajar yang berupaya menguasai konsep asas dengan betul cenderung untuk lebih mudah 

memahami konsep-konsep lain yang berkaitan (Jusniar et al., 2020). 

 Kimia organik telah memperoleh reputasi sebagai "mata pelajaran sukar" dengan kadar 

kegagalan di beberapa universiti mencatatkan peratusan 30-50% (Fernandes et al., 2021). 

Kajian-kajian terdahulu telah mengenalpasti topik yang memberikan kesukaran kepada pelajar 

dalam mata pelajaran kimia organik, antaranya seperti mekanisme penggantian tindak balas 

kimia di mana penggunaan notasi anak panah melengkung untuk menyampaikan aliran 

elektron semasa proses mekanistik (Afandi, Kustiawan, & Herman, 2019; Al Qassem, Al 

Hawai, et al., 2016; Grove, Cooper, & Rush, 2012), pembinaan rajah formula struktur untuk 

menggambarkan ikatan kimia dan kegunaan perwakilan struktur (Rubilar, 2018), ciri-ciri 

penting asid dan bes organik (Estudante & Dietrich, 2020), dan pemahaman pelajar yang 

bermakna tentang tindak balas kimia organik (Zhu, et al., 2018; Badilla-Quintana, et al., 2020). 

Oleh kerana peratusan kegagalan yang tinggi berdasarkan kajian Fernandes et al (2021), maka 

pembaharuan kurikulum telah dicadang dan dilaksanakan dalam usaha untuk memastikan 

pencapaian pelajar dalam mata pelajaran kimia organik memperoleh keputusan lebih baik. 

 Berdasarkan laporan Majlis Peperiksaan Malaysia (MPM) pada tahun 2020 (Majlis 

Peperiksaan Malaysia, 2020), pencapaian peratus lulus bagi mata pelajaran kimia organik 

tingkatan enam adalah sekitar 50%-60% sahaja sejak perlaksanaan sistem modular 

diperkenalkan oleh KPM pada tahun 2013. Sistem modular merupakan perubahan sistem 

takwim pengajian di peringkat Sijil Tinggi Pelajaran Malaysia (STPM) di mana tempoh 

pengajian pelajar tingkatan enam selama satu setengah tahun telah dipecahkan kepada sistem 

semester iaitu selama tiga semester. Walaupun sistem semester ini memberi kelebihan kepada 

pelajar, namun begitu pelajar masih lagi tidak berupaya untuk meningkatkan pencapaian 

keseluruhan dalam mata pelajaran kimia yang dipelajari semasa Semester 3. Ini adalah 

disebabkan oleh faktor pengetahuan dan kemahiran dalam pembelajaran kimia organik sukar 

diperoleh dengan strategi pembelajaran secara konvensional sahaja yang tidak menyokong 

visualisasi pelajar terhadap konsep abstrak dalam kimia (Faruku & Corrienna, 2020). 

Kebanyakan konsep dalam pembelajaran kimia organik adalah bersifat abstrak dan ini 

membuatkan pelajar mencari mekanisme sokongan visualisasi seperti Augmented Reality (AR) 

untuk menggambarkan dan menganalisis mekanisme sebenar, bentuk, struktur, dan komposisi 

tindak balas kimia dan bahan, yang menjadi asas dalam memahami kimia organik (Faruku & 

Corrienna, 2020). 

 Kajian terdahulu lebih terarah kepada mengkaji pencapaian pelajar terhadap mata 

pelajaran kimia (Liu, 2009; Chang et al., 2014; Ibáñez et al., 2020; Qingtang et al., 2021). AR 

merupakan suatu teknologi yang kian mendapat perhatian penyelidik (Abd Majid & Abd 

Majid, 2018; Hanafi et al., 2019). AR dikatakan akan mengubah cara pembelajaran dalam bilik 

darjah, serta memenuhi keperluan pembelajaran mengikut kerangka abad ke-21 (Pelargos et 

al., 2017; Dehghani et al., 2020). Tinjauan literatur mendapati antara elemen dalam 

memastikan kejayaan penerapan penggunaan teknologi seperti suatu aplikasi atau perisian 

baharu dalam pembelajaran adalah sikap pengguna terhadap penerimaan dan kesediaan 

pengguna terhadap aplikasi dan perisian berkenaan (Petrov & Atanasova, 2020; Chiu et al., 

2021; Omurtak & Zeybek, 2022).  

 Daripada perbincangan di atas, timbul satu persoalan, bagaimana pula dengan tahap 

penerimaan pelajar di Malaysia terhadap teknologi ICT, khususnya teknologi seperti AR 

terhadap pelajar dalam pembelajaran kimia organik? Ini kerana teknologi ICT dilihat memberi 

kelebihan sebagai bahan bantu pembelajaran. Namun begitu, adakah teknologi ICT seperti AR 

juga memberi kesan yang positif terhadap pembelajaran kimia organik yang dilabelkan sebagai 

"mata pelajaran sukar" seperti dalam kajian (Fernandes et al., 2021). Kodiyah, Irwansyah, dan 

Windayani (2020) dan Habig (2019) menyatakan bahawa kemahiran visual-ruang pelajar 

meningkat apabila pembelajaran kimia dibantu dengan teknologi AR. Idea-idea inovatif seperti 

penerapan AR dalam pembelajaran dilihat berupaya untuk menarik minat pelajar agar 

pembelajaran menjadi lebih menarik, bermanfaat, dan seterusnya menggalakkan proses 

pembelajaran yang bermakna. Timbul juga satu persoalan lain, adakah terdapat hubungan 

antara sikap dengan faktor kebergunaan (Perceived Usefulness-PU) dan kemudahgunaan 

(Perceived Ease of Use-PEOU) terhadap pengaplikasian teknologi AR dalam pembelajaran. 

Oleh itu, kajian lebih lanjut perlu dilakukan dalam usaha untuk mengenalpasti tahap kesediaan 

dan penerimaan pelajar terhadap penggunaan AR dalam pembelajaran, khususnya pelajaran 

kimia organik. Kajian juga perlu dilakukan untuk melihat adakah terdapat hubungan antara 

kebergunaan dan kemudahgunaan terhadap sikap pelajar yang memberi kesan terhadap 

pembelajaran kimia organik berbantukan teknologi AR. 

 

PERSOALAN KAJIAN 

 

Persoalan kajian yang dijalankan adalah seperti berikut: 

 

1. Apakah tahap kebergunaan aplikasi AR terhadap pelajar dalam pembelajaran kimia 

organik?  

2. Apakah tahap kemudahgunaan aplikasi AR terhadap pelajar dalam pembelajaran kimia 

organik?  

3. Adakah terdapat hubungan antara kebergunaan (PU) dan kemudahgunaan (PEOU) 

aplikasi AR terhadap sikap pelajar dalam pembelajaran kimia organik?  

 

Hipotesis null bagi persoalan kajian yang ketiga adalah seperti berikut: 

 

H01. Tiada hubungan signifikan antara faktor kebergunaan (PU) dengan sikap pelajar terhadap 

aplikasi AR dalam pembelajaran kimia organik.  

 

H02. Tiada hubungan signifikan antara faktor kemudahgunaan (PEOU) dengan sikap pelajar 

terhadap aplikasi AR dalam pembelajaran kimia organik. 

METODOLOGI 

 

Kajian ini mengggunakan pendekatan penyelidikan kuantitatif dengan kaedah tinjauan jenis 

deskriptif. Pendekatan kuantitatif digunakan untuk mengenalpasti dan menganalisis tahap 

kebergunaan (PU), kemudahgunaan (PEOU), dan sikap terhadap AR dalam kalangan pelajar 

lepasan menengah aliran STEM serta untuk mengkaji hubungan PU dan PEOU dengan sikap 

terhadap aplikasi AR dalam pembelajaran kimia organik pelajar lepasan sekolah menengah. 

 Manakala, populasi yang dipilih bagi kajian ini ialah 62 orang pelajar tingkatan enam 

aliran STEM PPD Bangsar Pudu, Wilayah Persekutuan Kuala Lumpur. Oleh itu, pemilihan 

sampel dalam kajian ini dilakukan berdasarkan jadual penentu saiz sampel yang dikemukakan 

oleh Krejcie dan Morgan (1970). Menurut Krejcie dan Morgan (1970), bilangan sampel yang 

perlu diambil bagi populasi N=60 adalah bersamaan dengan 52 orang pelajar.  Di dalam kajian 

ini, pengkaji telah memilih keseluruhan jumlah pelajar tingkatan enam aliran STEM PPD 

Bangsar Pudu sebagai sampel kajian. Daripada jadual penentuan saiz sampel oleh Krejcie & 

Morgan (1970), apabila populasi terdiri daripada 200 orang dan ke bawah, keseluruhan 

populasi yang terlibat boleh dipilih sebagai sampel kajian. 

 Sampel yang terlibat akan menggunakan aplikasi AR yang dikenali sebagai NuPOV 

semasa proses pembelajaran berlangsung. Untuk mula menggunakan NuPOV, pelajar memuat 

turun NuPOV daripada “Play Store” aplikasi OS telefon pintar masing-masing. Selepas 

memuat turun aplikasi, pengguna melancarkan NuPOV dan mengimbas penanda AR (Rajah 1) 

untuk memulakan struktur 3D elektrofil. Pengguna kemudiannya akan menggunakan aplikasi 

AR NuPoV untuk pembelajaran mekanisme tindak balas penambahan sebatian karbonil seperti 

pada Rajah 2. 

 

Rajah 1 

Penanda AR Aplikasi Mudah Alih Nupov untuk Menghidupkan Elektrofil (Fung, 2020) 

Rajah 2 

Permainan Nupov, Menunjukkan Sasaran dan Penembakan Nukleofil ke Arah Elektrofil 

(Fung, 2020) 

 

 

 
 

 Kajian ini menggunakan soal selidik Technology Acceptance Model (TAM) sebagai 

instrumen kajian. Soal selidik TAM oleh Davis (1989) telah digunakan untuk mengumpul data 

berkenaan dengan tahap antara PU, PEOU dan sikap terhadap AR dalam kalangan pelajar 

lepasan menengah aliran STEM bagi subjek Kimia Organik. Secara keseluruhan, item dalam 

soal selidik TAM menggunakan skala Likert empat mata. Analisis deskriptif digunakan bagi 

menjawab soalan kajian pertama dan soalan kajian kedua. Nilai skor min dan sisihan piawai 

ditentukan menggunakan analisis deskriptif dalam kajian yang dijalankan. Interpretasi skor 

yang dirujuk adalah daripada interpretasi yang dicadangkan oleh Asrul Azamin (2009) seperti 

pada Jadual 1. 

 

Jadual 1  
Interpretasi Skor Min bagi Tahap Kebergunaan dan Kemudahgunaan 

 

Skor Min Interpretasi Skor 

1.00 – 1.33 Rendah 

1.34 – 2.66 Sederhana 

2.67 – 4.00 Tinggi 

 

 Analisis korelasi pula digunakan bagi menjawab soalan kajian ketiga. Menurut Purba 

dan Purba (2022), analisis korelasi ialah alat statistik yang boleh digunakan untuk menentukan 

darjah hubungan linear antara dua pemboleh ubah. Panduan dalam menaksir nilai pekali 

korelasi dapatan kajian ini adalah berdasarkan jadual nilai r, kekuatan pekali korelasi (Cohen, 

1988) seperti di Jadual 2 di bawah. 

Jadual 2 

Jadual Nilai r, Kekuatan Pekali Korelasi 

 

Nilai r Interpretasi hubungan 

0.10 – 0.29 Lemah 

0.30 – 0.49 Sederhana 

0.50 – 1.00 Kuat 

Di mana +1.00 < r < -1.00, Sumber Cohen (1988) 

 

DAPATAN 

 

Tahap Kebergunaan (PU) Aplikasi AR Terhadap Pelajar dalam Pembelajaran Kimia 

Organik. 

 

Jadual 3  
Skor Min dan Sisihan Piawai 

 

No. Item Skor Min Sisihan piawai 

 

1 Dengan menggunakan AR, ia meningkatkan 

pemahaman saya dalam pembelajaran. 

3.21 0.68 

2 AR ini meningkatkan pembelajaran saya. 3.08 0.66 

3 AR ini meningkatkan produktiviti saya. 2.90 0.67 

4 Menggunakan AR ini mempermudahkan saya 

membuat kerja sekolah. 

3.18 0.71 

5 Secara keseluruhannya, saya dapati AR ini sangat 

berguna dalam pembelajaran saya. 

3.18 0.67 

Semua item  3.11 0.68 

 

Jadual 3 menunjukkan skor min dan sisihan piawai bagi lima item yang terdapat dalam 

konstruk kebergunaan. Kesemua kecuali item 3 melaporkan nilai min kurang daripada 3. 

Keputusan menunjukkan pelajar bersetuju dengan kebergunaan AR dalam pelajaran mereka, 

tetapi, pelajar kurang faham tentang penggunaan AR untuk meningkatkan produktiviti. 

Mungkin disebabkan item tentang produktiviti agak luas dan tidak dikaitkan dengan 

pembelajaran, maka pelajar memberi respon kurang setuju kepada item ini.  

Tahap Kemudahgunaan (PEOU) Aplikasi AR Terhadap Pelajar dalam Pembelajaran Kimia 

Organik. 

 

Jadual 0  
Skor Min dan Sisihan Piawai 

 

No. Item Skor Min Sisihan piawai 

 

1 Saya mendapati AR mudah digunakan. 2.84 0.71 

2 Belajar menggunakan AR adalah mudah bagi 

saya. 

2.94 0.84 

3 Interaksi saya menggunakan AR adalah jelas 

dan mudah difahami. 

2.85 0.77 

4 Saya mudah mendapatkan maklumat 

menggunakan AR. 

3.03 0.83 

5 Berinteraksi dengan AR ini adalah 

menyeronokkan. 

3.16 0.71 

Semua item  2.96 0.77 

 

Jadual 4 menunjukkan skor min dan sisishan piawai bagi lima item yang terdapat dalam 

konstruk kemudahgunaan. Item 1, 2 dan 3 melaporkan nilai min kurang daripada 3. Keputusan 

menunjukkan pelajar mungkin merasakan kurang pendedahan atau pendedahan yang singkat 

terhadap penggunaan AR semasa dalam kajian menjadikan pelajar merasakan sedikit sukar 

menggunakan AR dalam pembelajaran. Namun begitu, secara keseluruhannya pelajar 

mengakui AR memudahkan mereka mendapatkan maklumat dan seronok digunakan. 

 

Hubungan antara Kebergunaan (PU) dan Kemudahgunaan (PEOU) Aplikasi AR Terhadap 

Sikap Pelajar dalam Pembelajaran Kimia Organik. 

 

Hubungan antara kebergunaan aplikasi AR dan sikap pelajar dianalisis dengan menggunakan 

korelasi Pearson product-moment. Dapatan menunjukkan wujud hubungan kuat yang positif 

antara dua pemboleh ubah tersebut, [r(62) = .65, p < .001], iaitu p < 0.05. Arah hubungan 

positif ini menunjukkan tahap kebergunaan aplikasi AR yang tinggi mempunyai hubungan 

yang positif dengan tahap sikap pelajar. Justeru itu hipotesis (H01) iaitu tiada hubungan 

signifikan antara faktor kebergunaan (PU) dengan sikap pelajar terhadap aplikasi AR dalam 

pembelajaran kimia organik adalah tidak diterima.  

Hubungan antara kemudahgunaan aplikasi AR dan sikap pelajar dianalisis dengan 

menggunakan korelasi Pearson product-moment. Dapatan menunjukkan wujud hubungan kuat 

yang positif antara dua pemboleh ubah tersebut, [r(62) = .83, p < .001], iaitu p<0.05. Arah 

hubungan positif ini menunjukkan tahap PEOU aplikasi AR yang tinggi boleh dikaitkan 

dengan tahap sikap pelajar yang tinggi. Justeru itu hipotesis (H02) iaitu tiada hubungan 

signifikan antara faktor kemudahgunaan (PEOU) dengan sikap pelajar terhadap aplikasi AR 

dalam pembelajaran kimia organik adalah tidak diterima.  

PERBINCANGAN 

 

Secara keseluruhannya, analisis deskriptif telah digunakan untuk mengkaji tahap kebergunaan 

aplikasi Augmented Reality (AR) terhadap responden dalam pembelajaran kimia berada pada 

tahap yang tinggi. Dapatan ini menunjukkan bahawa responden menerima dengan baik 

penggunaan teknologi AR dalam pembelajaran mereka berdasarkan manfaat yang diperoleh 

dengan memberi peluang untuk mencipta pengalaman pendidikan yang lebih menarik dan 

bersifat dua hala (Izwan, Syed, & Salleh, 2018). Teknologi menjadikan pembelajaran lebih 

berkesan di samping meningkatkan kepuasan pelajar apabila menggunakannya dan ini 

menjadikan mereka lebih cenderung untuk menggunakan teknologi tersebut (Nabilah, 

Nurazwa, Noor, & Nor, 2022). Kajian ini juga mendapati pelajar bersetuju bahawa, dengan 

menggunakan AR sebagai bahan bantu pembelajaran membantu mereka dalam meningkatkan 

pemahaman terhadap pembelajaran mekanisme tindak balas penambahan sebatian karbonil. 

Responden berpendapat bahawa AR ialah alat teknologi media digital yang boleh digunakan 

untuk membolehkan mereka menyelesaikan tugasan dengan lebih efektif berbanding tanpa 

teknologi kerana aplikasi AR membolehkan pelajar memvisualisasikan konsep yang selalunya 

tidak kelihatan dalam dunia sebenar (Frydenberg & Andone, 2018). Dapatan ini juga disokong 

dengan kajian lepas yang mengaitkan AR sebagai alat visualisasi yang baik untuk membantu 

pelajar beralih antara tahap kimia submikroskopik dan tahap kimia makroskopik (Yaseen, 

2018; Chen & Liao, 2015; Fatemah et al., 2020; Al-Balushi et al., 2017; Brown et al., 2020; 

Swamy et al., 2018; Abdinejad et al., 2020; Olim & Nisi, 2020; Kodiyah et al., 2020; Irwansyah 

et al., 2020). 

 Bagi persoalan kajian yang kedua pula, analisis deskriptif telah digunakan untuk 

mengkaji tahap kemudahgunaan aplikasi AR terhadap pelajar dalam pembelajaran kimia 

organik dan keputusan menunjukkan bahawa skor min kemudahgunaan berada pada tahap yang 

tinggi. Dapatan kajian menunjukkan bahawa secara keseluruhannya, responden menilai 

aplikasi AR sebagai mudah digunakan, di samping pengaplikasian AR sebagai bahan bantu 

pembelajaran menjadikan sesi pembelajaran mereka lebih menyeronokkan. Dapatan kajian ini 

adalah selari dengan dapatan kajian pengkaji-pengkaji yang lepas (Nor Azura, 2019; Mailizar 

& Rahmah Johar, 2021; Mohd Hafizuddin & Abu Bakar, 2021; Saleem et al., 2021). Tahap 

kemudahgunaan yang tinggi yang dicatatkan dalam kajian ini adalah berkemungkinan kerana 

aplikasi AR yang digunakan melibatkan penggunaan peranti mudah alih seperti telefon pintar 

atau tablet yang sememangnya merupakan gajet yang dimiliki oleh pelajar digital natives pada 

masa kini (Mazzuco et al., 2022). Pelajar-pelajar yang sudah biasa dengan penggunaan peranti 

mudah alih dalam kehidupan seharian selalunya tidak mengambil masa yang lama untuk 

membiasakan diri mereka dengan penggunaan aplikasi pembelajaran.  

 Persoalan ketiga kajian ini adalah untuk mengukur hubungan di antara kebergunaan 

dan kemudahgunaan aplikasi AR terhadap sikap pelajar dalam pembelajaran kimia organik. 

Dapatan kajian menunjukkan terdapat hubungan positif yang signifikan antara kebergunaan 

dengan sikap pelajar terhadap aplikasi AR dalam pembelajaran kimia organik. Dapatan ini 

selari dengan kajian-kajian terdahulu (Mohsen Ghobadi et al., 2022; Nor Azura, 2019; Mailizar 

& Rahmah Johar, 2021; Saleem et al., 2021; Koutromanos et al., 2023). Dapatan kajian ini 

menunjukkan bahawa sikap pelajar terhadap penggunaan AR dalam persekitaran pembelajaran 

kimia organik akan meningkat secara positif apabila mereka mempunyai persepsi yang lebih 

baik terhadap penggunaan teknologi tersebut. Oleh itu, adalah penting bagi guru kimia yang 

menggunakan aplikasi mudah alih dalam proses pengajaran untuk menunjukkan kepada pelajar 

mereka bahawa teknologi AR dapat memudahkan pelajar untuk lebih memahami struktur 

molekul dan mekanisme tindak balas dalam kimia organik. Dengan ini, konsep abstrak dan 

kompleks dapat dikuasai dengan berbantukan teknologi AR seperti dapatan kajian oleh 

Windayani et al., 2019; Cai et al., 2014; Ewais dan Troyer, 2019; Olim dan Nisi, 2020; Badilla-

Quintana et al., 2020. Berdasarkan nilai korelasi, didapati terdapat hubungan positif yang 

signifikan antara kemudahgunaan dengan sikap pelajar terhadap aplikasi AR dalam 

pembelajaran kimia organik. Ini menunjukkan bahawa semakin mudah aplikasi tersebut 

digunakan, semakin positif sikap pelajar terhadap penggunaannya. Dapatan ini menunjukkan 

bahawa teknologi AR berpotensi untuk memberikan kesan yang positif dalam pendidikan, 

terutamanya dalam matapelajaran sains seperti kimia organik. Aplikasi AR dapat membantu 

menyampaikan konsep-konsep kimia organik dengan cara yang lebih dinamik dan interaktif, 

yang mungkin lebih menarik dan memberi kesan positif kepada pelajar. 

 

KESIMPULAN 

Secara keseluruhan, dapatan kajian yang dijalankan menunjukkan bahawa penggunaan aplikasi 

AR dalam pembelajaran kimia organik mendapat sambutan yang positif daripada pelajar. Hal 

ini mengesahkan bahawa teknologi AR memainkan peranan yang penting dalam membolehkan 

pelajar mencapai hasil pembelajaran yang diingini. Tambahan pula, dapatan menunjukkan 

pelajar bersetuju bahawa penggunaan AR sebagai bahan bantu pembelajaran dapat membantu 

meningkatkan pemahaman mereka terhadap pembelajaran kimia organik. Oleh itu, 

pengaplikasian teknologi AR dalam pembelajaran kimia organik mempunyai potensi yang 

besar dalam meningkatkan keberkesanan pengajaran dan pembelajaran, dan dilihat berupaya 

untuk menyampaikan konsep-konsep kimia organik secara lebih dinamik dan interaktif kepada 

pelajar. 

